
RAQAMLI TEXNOLOGIYALAR 
SHAROITIDA SHUKUR 
XOLMIRZAYEV ASARLARINI 
O‘RGATISH METODIKASI

Xusanova Shoxsanam Nematovna
Toshkent Amaliy fanlar universiteti katta o‘qituvchisi

Annotatsiya: Mazkur maqolada raqamli texnologiyalar sharoitida O‘zbekiston xalq yozuvchisi Shukur Xolmirzayevning 
badiiy asarlarini o‘qitish metodikasini takomillashtirish masalalari tadqiq etilgan. Zamonaviy ta’lim jarayonida o‘quvchi
larning badiiy matnni faqat o‘qish va qayta hikoyalash bilan cheklanib qolmasdan, uni mustaqil tahlil qilish, obrazlar 
tizimini anglash, muallif pozitsiyasini aniqlash, badiiy detallar va psixologik tasvirlarni izohlash, asardagi milliy va 
umuminsoniy qadriyatlarni zamonaviy hayot bilan bog‘lash ko‘nikmalarini shakllantirish muhim pedagogik vazifalardan 
biri sifatida asoslangan. Shu nuqtayi nazardan, raqamli texnologiyalardan foydalanish adabiyot darslarining mazmunini 
boyitish, o‘quvchilarning mustaqil fikrlashi va ijodiy faolligini oshirish imkonini beradi. Tadqiqotda Shukur Xolmirzayev 
asarlarini o‘rgatishda raqamli matn tahlili, interaktiv taqdimot, elektron konseptual xarita, virtual munozara, raqamli klaster, 
audiomatn, videotalqin, onlayn test va elektron portfolio kabi metodlardan foydalanish imkoniyatlari asoslab berilgan. 
Shuningdek, “raqamli – tahliliy – kommunikativ – ijodiy” ketma-ketligiga asoslangan metodik model taklif etilgan. Tadqiqot 
natijalari mazkur yondashuv o‘quvchilarning badiiy matnni chuqur idrok etishi, tanqidiy va ijodiy fikrlashi, axborot bilan 
ishlash hamda adabiy-estetik kompetensiyalarini rivojlantirishga xizmat qilishini ko‘rsatadi.

Kalit so‘zlar: Shukur Xolmirzayev, adabiyot ta’limi, raqamli texnologiyalar, raqamli pedagogika, badiiy matn, metodika, 
interaktiv ta’lim, tanqidiy fikrlash, ijodiy fikrlash, adabiy-estetik kompetensiya.
Abstract: This article examines the improvement of methods for teaching the literary works of Shukur Kholmirzaev, 
People’s Writer of Uzbekistan, in the context of digital technologies. In contemporary education, one of the key peda-
gogical objectives is to develop students’ ability to go beyond merely reading and retelling literary texts by independently 
analyzing them, understanding the system of characters, identifying the author’s position, interpreting artistic details 
and psychological portrayals, and relating the national and universal values represented in literary works to contempo-
rary life. From this perspective, the use of digital technologies provides opportunities to enrich the content of literature 
lessons and enhance students’ independent thinking and creative engagement. The study substantiates the potential of 
digital text analysis, interactive presentations, electronic concept maps, virtual discussions, digital clustering, audio texts, 
video interpretations, online tests, and electronic portfolios in teaching Shukur Kholmirzaev’s works. It also proposes a 
methodological model based on the “digital – analytical – communicative – creative” sequence. The findings indicate that 
this approach contributes to students’ deeper comprehension of literary texts, the development of critical and creative 
thinking, information-processing skills, and literary-aesthetic competence.

Key words: Shukur Kholmirzaev, literature education, digital technologies, digital pedagogy, literary text, teaching me
thodology, interactive learning, critical thinking, creative thinking, literary-aesthetic competence.

Аннотация: В статье исследуются вопросы совершенствования методики преподавания художественных произ-
ведений народного писателя Узбекистана Шукура Холмирзаева в условиях применения цифровых технологий. 
В современном образовательном процессе одной из важных педагогических задач является формирование у 
учащихся способности не ограничиваться чтением и пересказом художественного текста, а самостоятельно 
анализировать его, осмысливать систему образов, определять авторскую позицию, интерпретировать худо-
жественные детали и психологические описания, а также соотносить представленные в произведении нацио-
нальные и общечеловеческие ценности с современной жизнью. С этой точки зрения использование цифровых 
технологий позволяет обогатить содержание уроков литературы, развивать самостоятельность мышления и твор-
ческую активность учащихся. В исследовании обоснованы возможности применения цифрового анализа текста, 
интерактивных презентаций, электронных концептуальных карт, виртуальных дискуссий, цифровых кластеров, 
аудиотекстов, видеоинтерпретаций, онлайн-тестирования и электронного портфолио при изучении произведений 
Шукура Холмирзаева. Предложена также методическая модель, основанная на последовательности “цифровой – 
аналитический – коммуникативный – творческий”. Результаты исследования показывают, что данный подход спо-
собствует углублённому восприятию художественного текста, развитию критического и творческого мышления, 
навыков работы с информацией, а также литературно-эстетической компетентности учащихся.

Ключевые слова: Шукур Холмирзаев, литературное образование, цифровые технологии, цифровая педагогика, 
художественный текст, методика, интерактивное обучение, критическое мышление, творческое мышление, лите-
ратурно-эстетическая компетентность.

KIRISH
Bugungi ta’lim jarayonida raqamli texnologiyalarning jadal rivojlanishi barcha fanlarni, jumladan, adabiyot 

ta’limini ham yangi metodik asoslarda tashkil etishni taqozo etmoqda. Raqamli muhit o‘quvchining bilimni 
tayyor shaklda qabul qiluvchi subyekt bo‘lib qolmasdan, balki axborotni izlovchi, saralovchi, tahlil qiluvchi va 
yangi mazmun yaratuvchi faol ishtirokchiga aylanishi uchun sharoit yaratadi. Shu sababli adabiyot darslarida 
an’anaviy “o‘qish – tushuntirish – savol-javob – baholash” ketma-ketligi bilan bir qatorda, interaktiv va raqamli 
metodlardan foydalanish zarurati ham ortib bormoqda.

MAVZUGA OID ADABIYOTLAR SHARHI
Shukur Xolmirzayev o‘zbek nasrining yirik namoyandalaridan biri bo‘lib, uning ijodida inson va tabiat 

munosabati, milliy xarakter, ma’naviy-axloqiy qadriyatlar, qishloq hayoti, inson ruhiyati va ijtimoiy muammolar 
o‘ziga xos badiiy talqinda aks etadi. Zamonaviy tadqiqotlarda ham yozuvchining hikoya, qissa va romanlarida 
inson ruhiyati, milliy kolorit, tabiat tasviri hamda obraz yaratish mahorati alohida ta’kidlangan. Adib ijodining 
o‘ziga xosligi shundaki, uning asarlarini o‘qish jarayonida o‘quvchi faqat voqealar rivojini o‘zlashtirib qolmaydi, 
balki qahramonning ichki dunyosi, muallifning badiiy pozitsiyasi, tabiat tasvirining funksiyasi, dialog va mono-
loglarning mazmuni, badiiy detal hamda milliy kolorit kabi ko‘plab unsurlarni anglashga intiladi. Shuning uchun 
Xolmirzayev asarlarini o‘qitishda matnni ko‘p qatlamli tahlil qilish imkonini beruvchi metodik yondashuv talab 
etiladi.

G.N. Tavaldieva yozuvchi hikoyalaridagi tabiat va inson munosabatini tahlil qilib, “inson va tabiat muno-
sabati Sh. Xolmirzayev hikoyalarining yetakchi leytmotiviga aylanib qoldi”, degan xulosaga keladi hamda 
uning tasvirchilik uslubidagi “sovuq, shafqatsiz go‘zallik” obrazliligini alohida ta’kidlaydi. S.X. Ubaydullayeva 
o‘z tadqiqotida yozuvchi hikoyalaridagi ramziylik masalasiga to‘xtalib, Xolmirzayev asarlarida “umumin-
soniylik, Vatanga va millatga bo‘lgan sof muhabbat ramziy obrazlar orqali yoritilgan”ligini, shuningdek, adib-
ning “zamonaviy o‘zbek adabiyotida yangi uslub va yondashuvlarni kiritishga asos bo‘lgan” ijodkor ekanligini 
asoslaydi.

Alohida ahamiyatga molik manba – S.M. Mamayusupovaning aynan Jizzax davlat pedagogika universiteti 
huzuridagi ilmiy kengashda himoya qilingan “Shukur Xolmirzayev hikoyalarida folklorizmning o‘rni” mavzusi-
dagi PhD dissertatsiyasidir. Muallif yozuvchining “Saylanma” to‘plamidagi saksondan ziyod hikoyasini tahlil 
qilib, folklor unsurlarining oddiy, murakkab va ijtimoiy-etnografik tiplarda badiiy matnga singdirilish mahoratini, 
shuningdek, ular orqali milliy kolorit va Surxon xarakterining yaratilishini ilmiy asoslagan.

Ushbu tadqiqot Xolmirzayev poetikasining chuqur qatlamlarini, xususan, xalq og‘zaki ijodi bilan bog‘liqligini 
ochib berishi bilan qimmatlidir va uni o‘rgatish metodikasida ham hisobga olinishi zarur bo‘lgan muhim badiiy-
uslubiy jihatni ko‘rsatadi.

D. Abdug‘aniyeva vizual va audio resurslarning badiiy asarni qabul qilishdagi psixologik rolini asoslab, 
“dars jarayonida qo‘llaniladigan zamonaviy interaktiv metodlar bo‘yicha amaliy tavsiyalar” taqdim etadi. 
Q.  Husanboyeva va R. Niyozmetovaning “Adabiyot o‘qitish metodikasi” o‘quv qo‘llanmasida esa adabiyot 
darslarini tashkil etishning umumiy metodik asoslari, jumladan, matn tahlili bosqichlari tizimlashtirilgan. Biroq 

unda raqamli vositalarga alohida e’tibor qaratilmagan bo‘lib, bu holat qo‘llanmaning nashr davri va asosan 
an’anaviy metodikaga yo‘naltirilganligi bilan izohlanadi.

Tahlil shuni ko‘rsatadiki, Xolmirzayev ijodi bo‘yicha adabiyotshunoslik tadqiqotlarida (Tavaldieva, Ubaydul-
layeva, Mamayusupova) yozuvchining badiiy-uslubiy o‘ziga xosligi – tabiat tasviri, ramziylik va folklorizm kabi 
jihatlar chuqur ochib berilgan bo‘lsa-da, ushbu bilimlarni qanday metodik vositalar orqali, xususan, raqamli 
texnologiyalar yordamida o‘quvchiga yetkazish masalasi yetarli darajada o‘rganilmagan. Aynan shu ilmiy-
metodik bo‘shliq – adabiyotshunoslik bilimlarini zamonaviy raqamli metodika bilan bog‘lash – ushbu tadqiqot-
ning ilmiy yangiligini belgilaydi. Masalan, Mamayusupova aniqlagan folklor unsurlarini interaktiv audio-vizual 
materiallar orqali namoyish etish yoki Tavaldieva ta’kidlagan tabiat tasvirlarini multimedia vositalari bilan boyitish 
hozirgacha metodik jihatdan yetarli darajada ishlab chiqilmagan aniq yo‘nalishlar sifatida namoyon bo‘ladi.

Adabiyotshunoslikka oid tadqiqotlarda Shukur Xolmirzayev ijodining turli jihatlari – hikoyachilik mahorati, 
bola obrazi, qishloq hayoti tasviri, janr ko‘lami, badiiy tasvir va psixologizm masalalari o‘rganilgan. Biroq mazkur 
asarlarni raqamli ta’lim muhitida o‘rgatishning yaxlit metodik modelini ishlab chiqish masalasi alohida metodik 
tadqiqotni talab etadi. Shundan kelib chiqib, tadqiqotning asosiy muammosi quyidagicha belgilanadi: raqamli 
texnologiyalarning imkoniyatlaridan foydalanish orqali Shukur Xolmirzayev asarlarini o‘rganish jarayonida 
o‘quvchilarning badiiy matnni chuqur tahlil qilish, mustaqil fikrlash va ijodiy talqin qilish kompetensiyalarini 
qanday rivojlantirish mumkin?

Tadqiqotning maqsadi raqamli texnologiyalardan foydalanish asosida Shukur Xolmirzayev asarlarini 
o‘rgatishning samarali metodik modelini ishlab chiqish hamda uning o‘quvchilarning adabiy-estetik, tahliliy va 
ijodiy kompetensiyalarini rivojlantirishdagi imkoniyatlarini asoslashdan iborat.

TADQIQOT METODOLOGIYASI
Tadqiqotda pedagogik kuzatish, ilmiy-metodik manbalarni o‘rganish va tahlil qilish, qiyosiy tahlil, pedagogik 

modellashtirish, tizimli va kompetensiyaviy yondashuvlar hamda raqamli ta’lim texnologiyalaridan foydalanildi.
Tadqiqot metodikasining asosiy tamoyili raqamli vositalarni alohida maqsad sifatida emas, balki belgi

langan pedagogik maqsadga erishish, o‘quvchilarning badiiy matnni anglash va tahlil qilish faoliyatini takomil-
lashtirish vositasi sifatida qo‘llashdan iborat.

Shukur Xolmirzayev asarlarini o‘rgatishda quyidagi metodik ketma-ketlik taklif etiladi:
Raqamli faollashtirish → matnni anglash → tahlil → muhokama → talqin → ijodiy mahsulot → refleksiya.
Mazkur ketma-ketlikni to‘rtta yirik metodik bosqich asosida tashkil etish mumkin.

1.	 Raqamli-motivatsion bosqich

Darsning boshlang‘ich bosqichida o‘quvchilarga o‘rganilayotgan asar yoki yozuvchi ijodi bilan bog‘liq vizual, 
audio yoxud qisqa videomateriallar taqdim etiladi. Ushbu bosqichning asosiy maqsadi o‘quvchilarning mavzuga 
qiziqishini faollashtirish, asarni o‘rganishga nisbatan ichki motivatsiyani shakllantirish hamda ularda “Men bu 
asarni nima uchun o‘rganishim kerak?” degan savolga mazmunli javob hosil qilishdan iborat. Raqamli mate-
riallar o‘quvchining mavjud bilim va tasavvurlarini faollashtirib, badiiy matnni keyingi bosqichlarda chuqurroq 
anglash uchun zarur pedagogik zamin yaratadi.

2.	 Raqamli-tahliliy bosqich

Mazkur bosqichda badiiy matn raqamli vositalar yordamida mazmuniy qismlarga ajratilib, tizimli tahlil 
qilinadi. Masalan, o‘quvchilarga “Obraz – muammo – dalil – muallif pozitsiyasi – xulosa” modeli asosida elektron 
jadval yoki konseptual xarita tuzish topshiriladi. O‘quvchi asardan tegishli dalillarni topadi, qahramon xarakterini 
aniqlaydi, badiiy detal va tasvir vositalarini sharhlaydi hamda o‘z fikrini matndan olingan dalillar bilan asoslaydi.

Bunday yondashuv oddiy qayta hikoyalashdan farqli ravishda, o‘quvchida dalillarga asoslangan adabiy 
tahlil ko‘nikmalarini shakllantiradi. Shu bilan birga, raqamli vositalar obrazlar o‘rtasidagi munosabatlar, asardagi 
muammolar, voqealar rivoji va muallif pozitsiyasini vizual tarzda tizimlashtirish imkonini beradi.

3.	 Kommunikativ-muhokama bosqichi

Ushbu bosqichda o‘quvchilar kichik guruhlarga bo‘linib, asar mazmuni va undagi badiiy-estetik muammolar 
yuzasidan raqamli muhokama olib boradilar. Guruhlarga quyidagi yo‘nalishlarda topshiriqlar berilishi mumkin:

1-guruh: “Asardagi inson va tabiat munosabati”;

2-guruh: “Qahramonning ma’naviy tanlovi”;

3-guruh: “Muallif pozitsiyasi”;

4-guruh: “Asarning bugungi hayot bilan bog‘liqligi”.

Har bir guruh o‘z nuqtayi nazarini asardan olingan dalillar bilan asoslab, natijalarni elektron taqdimot, 
konseptual xarita yoki qisqa videotalqin shaklida namoyish etishi mumkin. Ushbu bosqich o‘quvchilarning fikr 
almashishi, turli talqinlarni qiyoslashi, o‘z pozitsiyasini dalillar asosida himoya qilishi va boshqalarning qarash-
lariga munosabat bildirishiga imkon yaratadi. Natijada badiiy matn individual o‘qish obyektidan jamoaviy tahlil 
va muloqot predmetiga aylanadi.

4.	 Ijodiy-raqamli va refleksiv bosqich

Darsning yakuniy bosqichida o‘quvchi o‘rganilgan asar yuzasidan mustaqil raqamli mahsulot yaratadi. 
Bunday mahsulot elektron portfolio, videotalqin, raqamli hikoya, elektron konseptual xarita, qahramon obraziga 
bag‘ishlangan multimedia taqdimoti yoki asarning muayyan muammosini yorituvchi boshqa ijodiy ish shaklida 
tayyorlanishi mumkin.

Ijodiy mahsulot yaratish jarayonida o‘quvchi asar mazmunini shunchaki takrorlamaydi, balki uni qayta tahlil 
qiladi, shaxsiy munosabatini ifodalaydi va o‘z talqinini yangi shaklda namoyon etadi. Bosqich yakunida reflek-
siya tashkil etilib, o‘quvchiga “Asar haqidagi qarashlarim qanday o‘zgardi?”, “Qaysi badiiy detal menga kuchli 
ta’sir ko‘rsatdi?”, “Asardagi muammoning bugungi hayot uchun ahamiyati nimada?” kabi savollar asosida o‘z 
o‘quv faoliyatini baholash imkoniyati beriladi.

Shunday qilib, taklif etilayotgan metodik ketma-ketlikda raqamli texnologiyalar badiiy asarni o‘rganishning 
maqsadi emas, balki o‘quvchining matnni chuqur anglash, tahlil qilish, muhokama etish, mustaqil talqin qilish 
va ijodiy mahsulot yaratish faoliyatini tashkil etuvchi pedagogik vosita sifatida namoyon bo‘ladi. Natijada o‘quv
chi tayyor ma’lumotni qabul qiluvchi passiv subyektdan badiiy matnni mustaqil tahlil qiluvchi, o‘z munosabatini 
asoslovchi va yangi mazmun yaratuvchi faol ta’lim subyektiga aylanadi.

TAHLIL VA NATIJALAR
Shukur Xolmirzayev asarlarini o‘qitish metodikasida eng muhim masalalardan biri badiiy matnning o‘ziga 

xosligini saqlagan holda raqamli texnologiyalardan samarali foydalanishdir. Raqamlashtirish badiiy asarni oddiy 
elektron materialga aylantirishni anglatmaydi. Aksincha, raqamli vositalar matnning badiiy-estetik imkoniyat-
larini chuqurroq ochish, undagi obrazlar, badiiy detallar, ramziy ma’nolar va muallif pozitsiyasini yaxshiroq 
anglashga xizmat qilishi lozim.

Shukur Xolmirzayev ijodida tabiat tasviri muhim badiiy funksiyani bajaradi. Zamonaviy tadqiqotlarda ham 
yozuvchi asarlaridagi qishloq hayoti, Boysun muhiti, tabiat va inson munosabatlari alohida o‘rganilgan. Shu 
sababli dars jarayonida o‘quvchilarga tabiat tasvirini shunchaki o‘qitish bilan cheklanmasdan, “Tabiat tasviri 
qahramon ruhiyatini ochishda qanday vazifa bajarmoqda?” kabi muammoli savollarni qo‘yish maqsadga 
muvofiq. Bunda o‘quvchi elektron konseptual xarita yordamida “Tabiat → kayfiyat → qahramon → konflikt 
→ muallif g‘oyasi” o‘rtasidagi mazmuniy bog‘lanishni shakllantiradi. Bunday usul o‘quvchiga tabiat tasvirining 
asardagi badiiy funksiyasini anglash va matnni chuqur tahlil qilish imkonini beradi.

Adib ijodida inson ruhiyati va xarakterining murakkabligi ham muhim o‘rin tutadi. Tadqiqotlarda uning 
obraz yaratish mahorati va psixologik tasvir imkoniyatlari alohida qayd etilgan. Shu sababli obrazlar tahlilini 
“Qahramon → tashqi xatti-harakat → ichki kechinma → muammo → tanlov → natija” elektron modeli asosida 
tashkil etish mumkin. Ushbu model asosida o‘quvchi qahramonning xatti-harakatlari va ruhiy kechinmalarini 
tahlil qilib, har bir xulosasini matndan olingan dalillar bilan asoslaydi. Mazkur metodning asosiy afzalligi shun-
daki, o‘quvchi o‘z fikrini faqat “menimcha” tarzidagi subyektiv mulohaza bilan cheklab qo‘ymaydi, balki o‘z 
pozitsiyasini badiiy matndan olingan aniq dalillar asosida ifodalashga o‘rganadi.

Raqamli texnologiyalardan foydalanishning muhim metodik shartlari

Tadqiqot asosida Shukur Xolmirzayev asarlarini o‘qitishda raqamli texnologiyalardan foydalanishning 
quyidagi metodik shartlari belgilandi.

Birinchi shart – badiiy matnning markaziy o‘rinda bo‘lishi. Raqamli texnologiya badiiy matnni almashtir-
masligi, balki uni chuqurroq anglash va tahlil qilishga xizmat qilishi lozim. Ta’lim jarayonining asosiy manbai 
asarning o‘zi bo‘lib qolishi zarur.

Ikkinchi shart – texnologiyaning aniq pedagogik maqsadga xizmat qilishi. Har qanday raqamli vosit-
adan foydalanish darsni o‘z-o‘zidan innovatsion qilmaydi. Tanlangan texnologiya muayyan didaktik vazifani 
bajarishi, ya’ni matnni anglash, obrazlarni tahlil qilish, muallif pozitsiyasini aniqlash, dalillarni tizimlashtirish yoki 
o‘quvchilarning ijodiy faoliyatini rivojlantirishga yo‘naltirilishi kerak.

Uchinchi shart – o‘quvchilarni mustaqil fikrlashga yo‘naltirish. O‘quvchiga tayyor tahlil yoki xulosalarni 
taqdim etish o‘rniga, uni muammoli savollar, matndan dalillar topish, turli pozitsiyalarni qiyoslash va muammoli 
vaziyatlarni tahlil qilish orqali mustaqil xulosa chiqarishga yo‘naltirish zarur.

To‘rtinchi shart – raqamli va an’anaviy metodlarni uyg‘unlashtirish. Kitob bilan ishlash, ovoz chiqarib va 
ifodali o‘qish, suhbat, savol-javob, munozara kabi an’anaviy metodlarni raqamli texnologiyalar bilan maqsadli 
uyg‘unlashtirish yuqori pedagogik samaradorlikka erishish imkonini beradi. Bunda raqamli vositalar an’anaviy 
adabiyot ta’limini inkor etmaydi, aksincha, uning metodik imkoniyatlarini kengaytiradi.

Beshinchi shart – raqamli va adabiy-estetik kompetensiyalarni parallel rivojlantirish. Raqamli vosi-
talardan foydalanish jarayonida o‘quvchining faqat texnologik ko‘nikmalarini rivojlantirish bilan cheklanib 
qolmasdan, badiiy matnni anglash, tahlil qilish, talqin etish, baholash va unga ijodiy munosabat bildirish kompe-
tensiyalarini ham rivojlantirish zarur. Shu tariqa raqamli kompetensiya adabiy-estetik kompetensiyani rivojlan
tirishga xizmat qiluvchi vosita sifatida namoyon bo‘ladi.

Tadqiqotning ilmiy-metodik ahamiyati shundan iboratki, Shukur Xolmirzayev asarlarini o‘rganish jarayonida 
raqamli texnologiyalarni alohida texnik vositalar majmui sifatida emas, balki badiiy matnni anglash, tahlil qilish, 
talqin etish va ijodiy qayta yaratishga xizmat qiluvchi yaxlit metodik tizim sifatida qo‘llash konsepsiyasi taklif 
etildi. Mazkur yondashuvda badiiy matn ta’lim jarayonining markazida saqlanib qoladi, raqamli texnologiyalar 
esa o‘quvchining matn bilan faol, mustaqil, tahliliy va ijodiy ishlash imkoniyatlarini kengaytiruvchi pedagogik 
vosita vazifasini bajaradi.

XULOSA VA TAKLIFLAR
Raqamli texnologiyalar jadal rivojlanayotgan zamonaviy ta’lim sharoitida adabiyot o‘qitish metodikasini 

takomillashtirish muhim pedagogik vazifalardan biri hisoblanadi. Shukur Xolmirzayev ijodini o‘rganish ushbu 
jarayonni samarali tashkil etish uchun keng metodik imkoniyatlarni taqdim etadi. Chunki adib asarlarida inson 
ruhiyati, milliy xarakter, tabiat va inson munosabati, ma’naviy-axloqiy masalalar, qishloq hayoti hamda ijtimoiy 
muammolar kabi o‘quvchilarning mustaqil, tahliliy va ijodiy fikrlashini rivojlantirishga xizmat qiluvchi muhim 
mavzular o‘ziga xos badiiy talqinda yoritilgan.

Tadqiqot natijasida Shukur Xolmirzayev asarlarini o‘rgatishga mo‘ljallangan “Raqamli faollashtirish → 
anglash → tahlil → muhokama → talqin → ijodiy mahsulot → refleksiya” metodik modeli taklif etildi. Mazkur 
model badiiy matnni o‘rganish jarayonini bosqichma-bosqich tashkil etish, o‘quvchini matn mazmunini 
anglashdan uning badiiy-estetik xususiyatlarini tahlil qilish, muhokama etish, mustaqil talqin qilish va ijodiy 
mahsulot yaratish bosqichiga olib chiqishga yo‘naltirilgan.

Taklif etilgan yondashuvda raqamli texnologiyalar badiiy matnni almashtiruvchi vosita sifatida emas, balki 
uning mazmuni va badiiy xususiyatlarini chuqurroq anglashga xizmat qiluvchi metodik vosita sifatida qo‘llaniladi. 
Shu jihatdan elektron konseptual xaritalar, interaktiv taqdimotlar, audio va videomateriallar, virtual munozaralar, 
raqamli klasterlar, onlayn topshiriqlar hamda elektron portfoliodan pedagogik maqsadga muvofiq foydalanish 
o‘quvchilarning matn bilan mustaqil va faol ishlash imkoniyatlarini kengaytiradi.

Shunday qilib, raqamli texnologiyalardan maqsadli va pedagogik jihatdan asoslangan holda foydalanish 
Shukur Xolmirzayev asarlarini o‘qitish samaradorligini oshirish, o‘quvchilarning adabiy-estetik kompetensiyasi, 
tanqidiy va ijodiy fikrlashi, mustaqil ta’lim olish va axborot bilan ishlash ko‘nikmalari hamda raqamli kompe-
tensiyalarini rivojlantirishga xizmat qiladi. Bunda an’anaviy adabiyot ta’limi metodlarini raqamli vositalar bilan 
uyg‘unlashtirish, badiiy matnning ta’lim jarayonidagi markaziy o‘rnini saqlash va o‘quvchini tayyor bilimni qabul 
qiluvchi emas, balki matnni mustaqil anglaydigan, tahlil qiladigan, baholaydigan hamda ijodiy talqin etadigan 
faol ta’lim subyekti sifatida shakllantirish muhim metodik shart hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Geografiya fanlari

